
LECTIO PREADOLEXENTE - ADOLEXENTE sira 

Hetan moris rohan laekHetan moris rohan laek  

Evanjelista na’in tolu mak hakerek kona-ba enkontru Jezús nian ho foin-sa’e (ka 

ema) ne’ebé riku no oinsá, maski foufoun nia parese iha laran-manas atu tuir 

Jezús, ikus nian, nia ba neon ho kraik! 

Iha pasajen ida ne’e, evanjelista koko atu hatán ba problema ida ne’ebé 

komunidade sarani dahuluk nian hato’o beibeik ba apostolu sira: oinsá relasaun 

entre moris rohan laek, rikusoin, no tuir Jezús (sequela)? 

Ita hahú hodi lee pasajen ida ne’e (Mk 10,17-22). Hafoin, duke animadór 

esplika liafuan sira iha pasajen ida ne’e, ita bele koko atu komprende hamutuk 

buat ne’ebé mosu ba Jezús hodi hatán ba pergunta ruma. Bele prepara surat-tahan 

ida iha ne’ebé halo boot dezeñu ne’ebé iha surat-tahan ida ne’e nia kotuk (se 

hakarak bele mós prepara ki’ik-oan atu fó ba preadolexente ida-idak). 

Wainhira Nia atu la'o ona, ema ida halai hasouru Nia, tuku tur ba rai hodi husu Nia: 

evanjelista Marcos ladún ko’alia kona-ba ema ida ne’e, maibé, liuhusi liafuan sira 

ne’e, ninia karakter oinsá? Nia hatudu atitude sa de’it? (hakerek resposta ne’ebé 

preadolexente hato’o iha kuadru iha leten sorin karuk besik ema ne’ebé halai tuir 

Jezús) 

Mestre diak, Ha’u sei halo sa atu bele hetan moris rohan laek?: liuhusi pergunta 

ida ne’e ema hato’o ba Jezús buat ne’ebé nia hakarak. Oinsá imi bele espresa 

pergunta ida ne’e ho liafuan sira seluk? Ez: oinsá ha’u bele ba Lalehan?... (hakerek 

resposta iha kuadru hanesan, maibé besik Jezús) 

Ó hatene Maromak nia ukunfuan sira hotu?: Jezús nia pergunta parese la la’o 

hamutuk ho buat ne’ebé ema ida ne’e husu. Maibé Jezús koko nia atu komprende 

se buat ne’ebé nia husu mai husi laran ka hakarak de’it dada Jezús nia atensaun.  

No, se imi hamriik iha ema ida ne’e nia fatin, imi hatene hatán ba Jezús nia 

pergunta? (iha billete ida hakerek ukunfuan sira hotu) 

Keta halo adulteriu, keta oho, keta na’ok, keta foti lia bosok hasouru ema, keta lohi 

ema, hamtauk ho nia aman no inan: ida ne’e mak Jezús nia resposta;  

kompara buat ne’ebé Jezús hateten no iha lista ukunfuan sira: Jezús temi 

ukunfuan sira hotu? Se lae, Nia hilin ukunfuan sira ne’ebé hodi la temi mak ida 

ne’ebé? (tulun preadolexente sira atu haree katak Jezús temi de’it ukunfuan sira 

ne’eb’e hasoru maluk sira, la’ós Maromak). Hatán ba pergunta ida ne’e husu tan: 

tuir imi-nia hanoin, tansá Jezús halo hilin ida ne’e? (hakerek resposta sira iha 

kuadru leten, sorin kuana) 

Ha’u moris tuir sira ne'e hotu hori kiik kedas: ema ida ne’e barani liu atu hatán 

nune’e ba Jezús! Se Jezús husu pergunta ida ne’e ba imi, imi sei hatán sa 

loos? (husik momentu ruma atu ida-idak hanoin oinsá nia bele hatán ba Jezús) 

Jezús fihir nia di-diak, hadomi nia: sorte boot ba ema ida ne’ebá, Jezús hatudu 

kedas nia domin! Hateke ba kuadru leten, sorin kuana no koko atu espresa 

sentimentu ne’ebé Jezús hatudu no ema ne’e hatudu (se fatin se iha bele 

hakerek, iha kuadru, Jezús nia sentimentu sira no ema ne’e ninian). 

Buat ida de’it mak o sei kuran: fila ba uma, fa'an o nia sasan tomak, fahe ba ema 

kiak sira no o sei hetan rahun diak iha lalehan: ho fraze ida ne’e Jezús liga 

komandamentu sira ne’ebé temi ona no espresa karakteristika negativa (keta..., 

keta...) hodi hatudu dalan pozitivu atu moris tuir ukunfuan sira ne’e. Ez: keta 

na’ok bele liga ho fahe ba kiak sira. Husik momentu ida atu preadolexente reflete 

oinsá sira hatán ba Jezús nia proposta: sira halo buat ne’ebé minimal (keta 

oho) ka iha sira-nia moris sira haka’as an atu fó an tomak ba maluk sira? 

Karik, bainhira imi rona liafuan hirak ne’e, imi bele hanoin: “Ha’u la iha rikusoin, 

ka sasán atu fa’an” no bele hanoin katak liafuan hirak ne’e la vale ba imi-nia 

moris. Maibé se imi haree didi’ak imi-nia moris: barak iha ona hp, karik Alcatel 

de’it (maibé se iha ema ho Alcatel??), maibé buat ruma iha; kona-ba aihan: entre 

imi seidauk hetan ida ne’ebé mate hamlaha, barak iha posibilidade atu estuda 

no, maski karik agora imi la fó folin ba oportunidade ida ne’e, liuhusi estudu 

aban bairua bele manán buat barak. 

Halo tiha ne'e, mai tuir Ha’u:  Jezús ezijente liu ho sira ne’ebé hakarak tuir Nia no 

hakarak, aban bairua, hetan moris rohan laek. Mai tuir Ha’u katak sa ba imi? 

(hakerek resposta sira iha kuadru iha okos sorin karuk) 

Nia neon sala tebes; nia fila ba uma ho neon nakraik, basa nia iha rikusoi barak: 

evanjelista Marcos koko atu fó resposta tansa ema ne’e ba uma ho neon nakraik. 

Tansa ema-nia sentimentu muda nune’e? Tuir imi-nia hanoin, tansa nia la 

barani atu tuir Jezús? Nia la kohi ona manán moris rohan laek? 

Evanjellu ida ne’e tulun atu komprende katak ema ida-idak prepara nia moris 

rohan laek (ninia Lalehan), liuhusi ninia hahalok loron-loron nian. Se moris rohan 

laek mak moris ho Maromak Trindade ba nafatin, oinsá ema bele moris nune’e 

se agora kedas ema la hatene kona-ba Maromak? 

 

Nu’udar empeñu, iha fulan rua ne’e, kalan-kalan, durante ezame de 

konxiénsia, ida-idak bele husu ba ninia an: “buat ne’ebé ha’u halo, bele sai 

rikusoin ba moris rohan laek ka hadook ha’u husi Lalehan?” 



KETA 

OHO 

KETA 

NA’OK 

KETA 

BOSOK 

KETA 

LOHI 

EMA 

HAMTAUK 

AMAN no 

INAN 


